درامای ئاریا 

یان

کات‌به‌فیڕۆدان
                                                              * دارا ئه‌حمه‌د *
      هه‌ندێک کات بیرده‌که‌مه‌وه گومانم  له‌لا په‌یدا‌ده‌بێ درامای ئاریا  به‌راستیی بڕیاری  راگرتنی په‌خشکردنی درابێ و هیچ  ده‌ستێکی ئه‌نقه‌ستی له‌پشته‌وه نه‌بێ - به‌ڵێ  هێرشی  هه‌ندێك پیاوی دینیی کۆنه‌په‌رستی ئیسلامیی بۆسه‌ر دراماکه شانۆگه‌ریی نییه‌و له سه‌کۆی په‌رستگاکانه‌وه ده‌ستیپێکرد- به‌ڵام ئه‌ی‌راگرتنی په‌‌خشکردنه‌که له‌لایه‌ن یه‌کێتی نیشتمانیی
- قوربانتبم ئه‌ی سۆشیال‌دیموکرات‌ و شۆڕشی نوێی گه‌له‌که‌مان! - که( به برابه‌شیی له‌گه‌ڵ پارتی!) ده‌سه‌ڵاتداری هه‌رێمه‌که‌ن چی‌ده‌گه‌یه‌نێ! 
     ئایا ناکری بڵێین  که‌سه‌ ده‌سه‌ڵاتدار‌ه‌کانی  نێو یه‌کێتیی  هێشتا  زۆربه‌یان  له کۆنه ئاغایه‌کانی‌پاشماوه‌ی ده‌ره‌به‌گایه‌تیی‌و بۆرژوا هه‌ره‌ کۆنه‌په‌رست و نه‌دیوبدیه‌کانی کوردستان پێکهاتوونه‌و له قازانج‌و به‌رژه‌وه‌ندییه تاکڕه‌ویی و خۆپه‌رست ‌و دواکه‌وتووه‌کانیان دا نییه بزووتنه‌وه‌ی‌ سکۆلاریستیی به‌ره‌و پێشه‌وه‌‌بچێ‌ و ده‌بێ به‌بیانوو بێ یان بێ‌ بیانوو ماوه‌ ماوه زۆربه‌ی ئه‌و ماف‌‌و ئازادییانه پێشێلبکه‌ن که ده‌بنه هۆی چاوکرانه‌وه‌و پێشکه‌وتنی جه‌ماوه‌ر‌و هه‌ڵگه‌ڕانه‌وه له‌ ده‌سه‌ڵاتی گه‌نده‌ڵ‌و خێڵه‌کیی و به‌دین‌ئاڵووده‌بوو !؟  
     ئایا یه‌کێتیی خۆیان وه‌ک‌ده‌سه‌ڵات که‌ پێویسته (وه‌ک باوه‌و ده‌یڵێن !) ئاسایش‌و ماف‌و ئازادییه‌کانی خه‌ڵک  بپارێزن  چیتر ئه‌و توانایه‌یان ماوه یان خۆیان له‌به‌ر چاوچنۆکیی و به‌یه‌که‌وه‌نانی‌سامان ده‌رفه‌تیان نییه و ده‌یانه‌وێ شه‌ڕی  تیرۆریست و کۆنه‌په‌رسته‌کانی نێو په‌رستگاکان به جه‌ماوه‌ر بکه‌ن !؟  
     ئایا  تۆ بڵێی ده‌سه‌ڵاتی یه‌کێتیی ئه‌م راگرتنی په‌خشه‌ی بۆ ئه‌وه نه‌بێ که به پارتی بڵێ :(له‌گه‌ڵ ئه‌وه‌ی کوردسات‌و سه‌رتاپای میدیای یه‌کێتیی به کۆمپانیا‌و بازاڕی ووشه‌شه‌وه له‌سه‌ر‌توانستی‌مادیی حکومه‌ته به‌ڵام شێوه‌و ناوه‌رۆکی په‌خش‌و به‌رنامه‌کانی‌ له‌ژێرئاراسته‌ی هزر و سیاسه‌تی یه‌کێتیی به‌ڕێوه‌ده‌چێ و سه‌رتاپای  ژیان  له سلێمانی  ته‌نیا له‌به‌رده‌ستی یه‌کێتیی‌دایه وه‌ک چۆن هه‌ولێر هه‌مووی له قه‌ڵاتی هه‌زاران‌ساڵ ته‌مه‌نه‌وه تا ده‌گاته شاری خه‌ونه‌کان ‌و مه‌ونه‌کان  به‌ ته‌نیا له‌به‌رده‌ستی پارتی‌دایه ) !؟  
     ئایا تۆ بڵێی ده‌سه‌ڵاتی یه‌کێتیی که ده‌سه‌ڵاتێکی ناوچه‌گه‌ره و ئه‌و راگرتنی په‌خشه‌ی نه‌کردبێته تاکتیکێک بۆ پڕوپاگه‌نده‌کردن بۆ به‌رزکردنه‌وه‌‌و به‌گرنگ‌پێشاندانی به‌رهه‌مه‌که وه‌ک درامایه‌کی سه‌رکه‌وتووی‌ شاره‌که  بۆ  به‌کارهێنانی ژه‌هری شارچیێتیی له‌به‌رامبه‌ر ئه‌و شه‌پۆڵه گه‌وره‌ فه‌رهه‌نگییه‌ی که ماوه‌یه‌که هه‌موو ئه‌و شانازییه  شارچیێتییه‌ فه‌رهه‌نگییه‌‌ی شاری سلێمانیی -  هه‌ر له زمانه‌وه  تا ده‌گاته سیاسه‌ت  - ره‌تکردۆته‌وه‌  .. که  زۆر جار یه‌کێتیی خه‌ڵکه ساده‌ و ساکاره‌که‌ی سلێمانیی  به‌و ناوچه‌گه‌ریێتییه  ژه‌هراویی و نه‌خۆش و سه‌رلێشێواو کردووه  ته‌نانه‌ت  هه‌ندێک جار  له‌ روانگه‌یه‌کی زۆر ده‌سه‌ڵاتخوازانه‌ هه‌ندێک له خه‌ڵکی شاره‌کانی‌تریشی  هه‌ڵده‌خه‌ڵه‌تاندووه و  وای پیشانداوه  هه‌ر ته‌نیا ئه‌و شاره شۆڕشگێڕ و پێشکه‌وتوون‌ و ده‌بێ هه‌موو  کورد  به‌و زاراوه به‌رته‌سکه‌ی سلێمانیی بنووسن و بئاخڤن و له‌ ئه‌نجامدا کوردی سلێمانی به‌ده‌ردی عه‌ره‌به شارچییه‌کانی موسڵ ببا !؟
     یان ئه‌تۆ بڵێی هه‌ندێک‌که‌س له‌ده‌سه‌ڵات له‌گه‌ڵ یه‌ک یان هه‌ندێک له‌و که‌سانه‌‌ی له‌و درامایه کاریان کردووه به‌یه‌که‌وه ئه‌و نه‌خشه‌ی‌ راگرتنی درامایه‌یان دانه‌نابێ  بۆ  بازاڕدان پێی له‌پێناو هه‌ندێک  به‌رژه‌وه‌ندیی ( ناوبانگ و پاره‌په‌یداکردن ) !؟  
     ئیدی له‌گه‌ڵ چه‌ندین  تۆ بڵێی‌تر و پرسیاری تریش  که هه‌ر هه‌موویان له‌م خاڵانه‌ی خواره‌وه دروستد‌ه‌بن :

• به‌ بڕوای من ئه‌وه‌ی  ئه‌و چه‌ند به‌شه‌ی  درامای ئاریای  دیتبێ  ناتوانێ بڵی درامایه‌کی سه‌رکه‌وتوو بوو یان سه‌رکه‌وتوو ده‌بێ - ته‌نیا ئه‌گه‌ر به‌شه‌کانی دواتر درامایه‌کی‌تر بێ -، درامایه کۆنه‌کانی‌ کوردی ئه‌گه‌ر کات‌ و بارودۆخه‌کان  له‌به‌رچاوبگرین  زۆر له‌ درامایه‌کانی  ئێستاو به‌ تایبه‌تیش ئه‌م درامایه زۆر به‌پێزترو سه‌رکه‌وتووتربوون له هه‌موو روووه‌کان .

•  ئه‌م درامایه سنوورشکاندن و داهێنانێکی هونه‌ریی و ئه‌ده‌بیی به‌گشتیی  کۆمه‌ڵایه‌تیی و سیاسیی به‌تایبه‌تیی دروستنه‌کرد  تا  کۆنه‌په‌رستان و به‌رژه‌وه‌ندییپه‌رستانی  ده‌سه‌ڵات به هه‌ردوو حیزبه‌که‌وه به‌تایبه‌تیش ده‌سه‌ڵاتی سلێمانیی لێی‌بترسێ و رایبگرن بۆئه‌وه‌ی نه‌وه‌ک هونه‌رو رشته‌کانیتری رۆشنبیرییش ببنه رێڕه‌وێکی پێچه‌وانه‌ به‌ئاراسته‌ی خراپه‌کارییه‌کانی سیسته‌می ده‌سه‌ڵات.
• ناکرێ ده‌سه‌ڵات باوه‌ڕی وابێ که به‌م راگرتنی په‌خشه ئیدی دراماکه بنبزر ده‌بێ و به‌بێ ئه‌وه‌ی که‌س به‌ وه‌ڵام بێ به‌سه‌ریدا تێده‌په‌ڕێ و جارێکیتریش له‌سه‌ر رووی ته‌له‌فزیۆنه‌کان نابیندرێته‌وه . 

• ئه‌م درامایه نه‌ک هیچ جۆره  هێرشێکی نه‌کردۆته سه‌ر دین به‌ڵکه وه‌ک زۆربه‌ی به‌رهه‌مه رۆشنبیرییه‌کانی کوردی به دین ئاڵووده بووه‌و هه‌ر خودی‌ ستافی‌دراماکه‌ش له نووسراوێکیان خۆیان ده‌ڵێن ئه‌وان هێرشی سه‌ر دینیان نه‌کردووه و به پیرۆزیش  ئاماژه‌  به دینی ئیسلام ده‌که‌ن جا نازانم ده‌یانه‌وی ماستاو بۆ که‌سانی دینیی و ده‌سه‌ڵات بکه‌ن یان وه‌ک تاکتیکێکی بێزه‌وه‌ر  ئه‌و قسه‌ده‌که‌ن که زۆرێک له رۆشنبیر و سیاسییه‌کان ئه‌و قسانه ده‌که‌ن که گوایه ده‌بێ وورده وورده  به‌ خێرایی کیسه‌ل  کۆمه‌ڵ  بگۆڕن  به‌ڵام  خۆیان به‌ خێرایی  بزنمژک خۆهه‌ڵده‌ده‌ن ، دیاره ئه‌گه‌ر هێرشیش بکاته  سه‌ر دین  هه‌ر راست نییه رابگیردرێ چونکه راگرتنی درامایه‌ک واتا نه‌بوونی ساده‌ترین‌مافی ئازادیی‌راده‌ربڕین..تا ئێستا ئه‌وه که‌سانی دیندارن  نه‌ک  هه‌ر هێرشیان کردۆته سه‌ر هه‌موو شتێک که له‌گه‌ڵ خۆیان ناگونجێ به‌ڵکه چه‌ندی بۆیان بکرێ رێگا له‌ هه‌ر که‌سێکی ده‌ره‌وه‌ی خۆیان ده‌گرن بیروبۆچوون و هزری خۆی بڵاوبکاته‌وه یان بیه‌وێ وه‌ک که‌سێکی پێشکه‌وتووخواز و مرۆڤپه‌روه‌ر و یه‌کسانیخواز بژیێ .     ‌

• هێزێکی ئه‌وتۆی رێکخراو و به‌هێزی کۆنه‌په‌رسته  ئیسلامییه‌کان له‌باری  ئێستادا  بوونی نییه تا بتوانێ پاڵه‌په‌ستۆ بخاته‌سه‌ر ده‌سه‌ڵاتی هه‌رێم‌و یه‌کێتیی‌و به‌زۆر بڕیاری راگرتنی په‌خشی ئه‌و درامایه‌یان پێبده‌ن .

 • ئه‌وانه‌ی له په‌رستگاکان هێرشیان کرده‌سه‌ر دراماکه و هونه‌رمه‌نده‌کانی که‌سانێکن نه‌ک هه‌ر هێزو پێگه‌یه‌کی ئه‌وتۆیان نییه به‌ڵکه زۆرکات بوونه‌ته جێگای گاڵته‌ی خه‌ڵکێکی زۆر له‌نێو کۆمه‌ڵ .. که‌واته ناتوانن ببنه هۆکارێکی سه‌ره‌کیی بۆ ده‌رکردنی بڕیاری دژه‌‌ئازادیی‌و کۆنه‌په‌رستانه‌‌ی له‌ بابه‌تی راگرتنی درامایه‌ک  ئه‌گه‌ر ده‌سه‌ڵات خۆی نه‌یه‌وێ.

    له‌ هه‌مووشی کۆستبارتر ئه‌وه‌یه که له‌‌نێو ته‌متومانی ئه‌و شانۆگه‌ریی راگرتنی په‌خشی درامایه چه‌ند دیارده‌یه‌کی‌قێزه‌ونی وه‌ک ئه‌مانه‌‌ی‌خواره‌وه راشکاوانه‌تر ده‌رکه‌وتن به‌بێ‌‌ئه‌وه‌ی 
به‌دیهێنه‌رانیان شه‌رمێک له خۆیان و له میلله‌ت بکه‌نه‌وه . 

• یه‌کێتیی و ده‌سه‌ڵاتی  هه‌رێم  له‌م سه‌رده‌مه‌ش  که پڕوپاگه‌نده‌ی  دیموکراسیی و ماف و ئازادییه‌کانی جه‌ماوه‌ر ده‌که‌ن بۆ خه‌لکیان چه‌ندپاتکرده‌وه‌  که نه‌ک هه‌ر گوێ له جه‌ماوه‌ر ناگرن و پرسه‌خه‌سووانه‌یه‌کیشیان پێناکه‌ن  به‌ڵکه  ئه‌گه‌ر  ئاره‌زوویان لێبی  ئه‌و  مژده و ئاگاداریی ‌و هه‌رێیانه‌ی پێشیانده‌ده‌ن به‌بێ هیچ ئاگادارکردنه‌‌وه‌یه‌ک لێێ‌په‌شیمانده‌بنه‌وه‌‌ و رایده‌گرن چونکه ئه‌وان  جه‌ماوه‌ر به کۆیله‌ ده‌زانن  و مافی لێپرسینه‌وه‌یان پێ‌ر‌ه‌وانابینن - وه‌ک ئه‌وه‌ی که به‌بێ هیچ  ئاگاداریی و بیانووهێنانه‌وه‌یه‌ک بۆ جه‌ماوه‌ر دراماکه‌یان راگرت - به‌ڵێ دیاره ده‌بێ ئاکار و ره‌وشتی ده‌سه‌ڵاتێکی سۆسیال‌دیموکراس و سکۆلاریست و چه‌پ و ناسیۆنالیست له‌سه‌رده‌می جیهانگیریی‌و ئازادیبه‌خشیی‌و خۆشگوزه‌رانیی‌جیهانی سه‌رمایه‌داریی ژێر سه‌رکردایه‌تیی ئه‌مه‌ریکای نه‌رمونۆڵترین‌و ئاسووده‌ترین ووڵاتی جیهان هه‌ر ئاوه‌هابێ !
• ستافی دراماکه له نووسراوێکیان ئاماژه به‌وه ده‌که‌ن  که ئه‌وان  هێرشیان نه‌کردۆته سه‌ر دین وه‌ک ئه‌وه‌ی که هێرشکردنه‌ سه‌ر دین بڤه بێ و نابێ به‌ هیچ بابه‌ت‌ و کلۆجێک هێرشی بکرێته سه‌ر .. ناکرێ و له‌خۆیان راناپه‌رموون بڵێن ئه‌ی بۆ دین رۆژانه به‌ده‌یان‌ جار نه‌ک هه‌ر هێرش ده‌کاته سه‌ر خه‌ڵکی هونه‌رمه‌ند‌و ته‌واوی رۆشنبیران به‌ڵکه هێرش ده‌کاته سه‌ر سه‌رتاپای کۆمه‌ڵ و  که‌سێکیش  وه‌ڵامیان بداته‌وه  چه‌ندی بۆیانبکرێ به‌ زووترین  کات و به‌دڕندانه‌ترین شێوه تیرۆری ده‌که‌ن  ؟!  ئاخۆ  لۆژیکی ستافی درامایه‌ک  ئاوه‌‌ها بێ ده‌بێ دراماکه چۆن بێ و ئاخۆ  گه‌لێک هونه‌رمه‌نده‌کانی ئه‌وانه‌ بن ده‌بێ ئازادیی و ئاسووده‌یی و ئاشتیی و گوزه‌رانه‌که‌ی له‌چ ئاستێک‌دابێ !؟
• گروپێک به‌نێوی  < گروپی ئازادی بۆ درامای (ئاریا) >  له راگه‌یاندنێکیاندا ده‌ڵێن : ( ئه‌و  داوایانه‌ی  که  له دادگا  تۆمارکراون  له‌سه‌ر  که‌سانی  به‌شدار  له ئاماده‌کردن و پێشکه‌شکردنی ئه‌م درامایه، پوچه‌ڵ بکرێنه‌وه‌ و که‌نار بخرێن .) من له‌لایه‌ن خۆمه‌وه جگه له‌و خاڵه‌ی سه‌ره‌وه که خستمه‌نێو که‌وانه‌یه‌ک پشتیوانی ته‌واوی خۆم بۆ ته‌واوی تێڕوانین‌و خاڵه‌کانی تری نێو به‌یاننامه‌که‌و ئه‌و گروپه راده‌گه‌یه‌م .. به‌ڵام نازانم  ده‌بێ ئه‌و گروپه چۆن‌رێگایان به‌خۆیان‌‌داوه‌ و ده‌یانه‌وێ رێگا له‌خه‌ڵک بگرن‌ و - با ئه‌و خه‌لکه دوژمنیش‌بێ- داواکانیان  پووچه‌ڵ بکرێنه‌وه‌ و  که‌نار بخرێن  که  له دادگا  له‌سه‌ر  که‌سانی به‌شدار له‌ ئاماده‌کردن و پێشکه‌شکردنی ئه‌م درامایه تۆماریان کردووه ..  ئه‌وه له کاتێکدا خۆیان به گروپی ئازادیی ده‌زانن‌و بانگه‌شه‌ی ئازادیی ده‌که‌ن، ئه‌وه چ ‌ئازادییه‌که به‌بێ دادگاییکردن‌و به دیدگایه‌کی سیاسیی داوای خه‌ڵک پووچه‌ڵ بکه‌نه‌وه که‌ له‌هه‌مانکاتدا خۆیشیان ده‌ڵێن : ( بڕیاری راگرتنی په‌خشی دراماکه بڕیارێکی سیاسیه و پێچه‌وانه‌ و دژایه‌تی هه‌یه له‌گه‌ڵ ئازادی بیروباوه‌ڕ ) .. له لایه‌کیتر  ئه‌گه‌ر له‌ترسی ئه‌وه‌ی که  دادگا نه‌ک هه‌ر دادگایه‌کی دادوه‌رانه نییه و یاسا و رێساکان جێبه‌جێ‌ناکرێن  به‌‌‌لکه  ده‌ستوور و یاساگه‌ڵێکی خراپ و دواکه‌وتووانه‌ هه‌یه بۆیه داوای پووچه‌ڵ ‌کردنه‌وه‌ی داواکان ده‌که‌ن  ئه‌وا پێویست ناکا  ئه‌م داوایه بکرێ چونکه(جگه‌ له‌وه‌ی وه‌ک گوتمان ناکرێ‌مافی داواتۆمارکردن له‌که‌س بسێنیه‌وه) که ده‌سه‌ڵاتێک  خاوه‌ن  ئه‌و جۆره دادگا و دادوه‌رییه بێ  گوێ له‌ که‌س ناگرێ و پێویسته بگۆڕدرێ و ده‌ستوور و یاساگه‌ڵێکی  ئاوه‌ها  دابڕێژرێ و دابمه‌زرێ  که دادپه‌روه‌رانه‌ بێ و به‌ دوای ماف و ئازادییه‌کانی خه‌ڵکه‌وه‌بێ.. جا ئه‌وکاتیش هه‌ر ناکرێ مافی داواتۆمارکردن زه‌وت بکرێ به‌ڵکه با هه‌موو داوایه‌ک به رێچکه‌ی‌یاسایی خۆیدا بڕوا و تاوانبارکراو به‌پێی سه‌لماندن یان نه‌سه‌لماندنی تاوانه‌که یان تاوانه‌کان له‌سه‌ری بڕیاری له‌سه‌ر بدرێ.

• خه‌ڵکێکی زۆر له‌وانه‌ی خۆیان به به‌رهه‌ڵستکاری‌حکومه‌ت‌و ئه‌م سیسته‌مه‌ی ژیانی کۆمه‌ڵی کوردستان ده‌زانن‌ و توانای نووسینیان هه‌یه زۆر به ساده‌یی له‌جیاتی ئه‌وه‌ی بۆ  بابه‌تێکی ئاوه‌ها له‌سه‌ر خودی بابه‌ته‌که بنووسن هه‌ڵده‌ستن بابه‌‌ته‌که ده‌شێوێنن‌و ناتوانن به شێوه‌ و جۆرێکی زانستیانه لێیبکۆڵنه‌وه و ره‌خنه‌ی ریشه‌یی له ده‌سه‌ڵات‌و هیزه کاریگه‌ره‌کانی کۆمه‌ڵ بگرن که په‌یوه‌ندییان به‌ بابه‌ته‌که‌وه‌ هه‌یه  به‌ڵکه به‌شێوه‌یه‌کی بێسه‌روبه‌ر له گۆشه‌نیگای ته‌سک ته‌سک ره‌خنه‌ده‌‌گرن‌و بابه‌تی یه‌کتر ده‌جونه‌وه‌‌و سه‌رئه‌نجام ناتوانن پاڵه‌په‌ستۆیه‌کی ئه‌وتۆ بخه‌نه سه‌ر حکومه‌ت‌و لایه‌نه په‌یوه‌ندداره‌کان که ئه‌گه‌ر سوود و ئه‌نجامێکی باشیشی نه‌بێ ئه‌وا به‌لایه‌نی که‌م پێنووسبه‌ده‌ستانی ده‌سه‌ڵات به نووسینه‌کانیان پێنه‌که‌نن .

•زۆربه‌ی ئه‌و ماڵپه‌ڕو رۆژنامانه‌ی‌له‌سه‌ر بابه‌تی له‌مجۆره‌و ئه‌م بابه‌ته شتیان بڵاوکردۆته‌وه ئه‌وا به ناوی ئه‌وه‌ی گوایه پارێزگاریی له ( ئازادیی راده‌ربڕین ) ده‌که‌ن -  که به راستیی سه‌ریان له‌ ئازادیی راده‌ربڕین  شێواندووه - گرفتی  ئه‌وه‌یان  نییه  که  چی بڵاوده‌که‌نه‌وه به‌ڵکه گرفتیان ئه‌وه‌یه که زۆرترین شت له‌سه‌ر بابه‌تێکی گڕگرتوو  بڵاوبکه‌نه‌وه  بۆ‌‌‌‌‌ئه‌وه‌ی له لایه‌ک ململانێ له‌گه‌ڵ ده‌زگا میدیاییه‌کانی به‌رامبه‌ریان بکه‌‌ن و  له لایه‌کیتر  زۆرترین خوێنه‌ر بۆ خۆیان په‌یدا بکه‌ن  جا  خوێنه‌‌ران بێزار ده‌بن یان سه‌ریان‌لێده‌شێوێ یان  هه‌ر چییه‌کیان‌‌لێدێ گرنگ نییه بۆ ئه‌وان ! 

     له کۆتاییشدا ده‌ڵێم خۆزگه - هه‌رچه‌نده داری خۆزگه به‌رناگرێ - به‌ڵام  هه‌ر خۆزگه ده‌خوازم : وه‌ک چۆن  ئاگام له‌وه‌ نییه که زۆر جار ( که‌ی و چۆن و له‌کوێ )  کارمه‌ندێکی ته‌له‌فزیۆن هه‌ر به‌ ئاره‌زووی خۆی یان هه‌ر به عه‌نته‌ریی گۆرانییه‌کی هه‌ره‌باشی کوردی بۆ چه‌ندین مانگ یان به ساڵ بنبزر ده‌کا و له‌ هه‌مانکاتیشدا گۆرانییه‌کی هه‌ره‌‌ خراپی کوردی به‌ بۆنه و به‌بێ‌ بۆنه‌‌و زوو زوو د‌ه‌خاته سه‌ر و گوێگرانی پێ‌ وه‌ڕس‌ده‌کا ..ئاوه‌هاش  ئاگام له‌وه‌ نه‌با که ئه‌و درامایه هه‌یه و رایانگرتووه  بۆ ئه‌وه‌ی هیچ نه‌با ئه‌و هه‌موو شتانه‌م لا دروست‌نه‌باو خه‌مم پێ‌‌نه‌خواردباو ئه‌م بابه‌ته‌شم نه‌نووسیبا..چونکه به‌راستیی واهه‌سته‌که‌م ئه‌م خه‌مخۆریی و نووسینانه‌ هیچ شتێک ناگۆڕن  ئه‌گه‌ر نه‌بنه مامانی هه‌ندێک بزووتنه‌وه‌ی مرۆڤپه‌روه‌ر و په‌روه‌رده‌بووی نێو هه‌ناوی  کۆمه‌ڵ  یان  هه‌ندێک بزووتنه‌وه‌ی مرۆڤپه‌روه‌ر و په‌روه‌رده‌بووی نێو هه‌ناوی کۆمه‌ڵ  ئه‌و خه‌مخۆریی و نووسینانه  نه‌که‌نه رۆشنکه‌ره‌وه‌ی رێی تێکۆشان‌و گه‌یشتن به گۆڕانکارییه‌کی به‌رده‌وام .

